
shrIbagalA(valgA)mukhIstotram

ಶ್ರೀಬಗಲಾ(ವಲ್ಗಾ)ಮುಖೀಸ್ತೋತ್ರಂ

ಶ್ರೀಗಣೇಶಾಯ ನಮಃ .
ಚಲತ್ಕನಕಕುಂಡಲೋಲ್ಲಸಿತಚಾರುಗಂಡಸ್ಥಲೀಂ
ಲಸತ್ಕನಕಚಂಪಕದ್ಯುತಿಮದಿಂದುಬಿಂಬಾನನಾಂ .

ಗದಾಹತವಿಪಕ್ಷಕಾಂ ಕಲಿತಲೋಲಜಿಹ್ವಾಂಚಲಾಂ
ಸ್ಮರಾಮಿ ಬಗಲಾಮುಖೀಂ ವಿಮುಖವಾಙ್ಮನಸ್ಸ್ತಂಭಿನೀಂ .. 1..

ಪೀಯೂಷೋದಧಿಮಧ್ಯಚಾರುವಿಲದ್ರಕ್ತೋತ್ಪಲೇ ಮಂಡಪೇ
ಸತ್ಸಿಂಹಾಸನಮೌಲಿಪಾತಿತರಿಪುಂ ಪ್ರೇತಾಸನಾಧ್ಯಾಸಿನೀಂ .

ಸ್ವರ್ಣಾಭಾಂ ಕರಪೀಡಿತಾರಿರಸನಾಂ ಭ್ರಾಮ್ಯದ್ಗದಾಂ ವಿಭ್ರತೀಮಿತ್ಥಂ
ಧ್ಯಾಯತಿಯಾಂತಿ ತಸ್ಯ ಸಹಸಾ ಸದ್ಯೋಽಥ ಸರ್ವಾಪದಃ .. 2..
ದೇವಿ ತ್ವಚ್ಚರಣಾಂಬುಜಾರ್ಚನಕೃತೇ ಯಃ ಪೀತಪುಷ್ಪಾಂಜಲೀನ್ಭಕ್ತ್ಯಾ
ವಾಮಕರೇ ನಿಧಾಯ ಚಮನುಂ ಮಂತ್ರೀ ಮನೋಜ್ಞಾಕ್ಷರಂ .

ಪೀಠಧ್ಯಾನಪರೋಽಥ ಕುಂಭಕವಶಾದ್ಬೀಜಂ ಸ್ಮರೇತ್ಪಾರ್ಥಿವಂ
ತಸ್ಯಾಮಿತ್ರಮುಖಸ್ಯ ವಾಚಿ ಹೃದಯೇ ಜಾಡ್ಯಂ ಭವೇತ್ತತ್ಕ್ಷಣಾತ್ .. 3..

ವಾದೀ ಮೂಕತಿ ರಂಕತಿ ಕ್ಷಿತಿಪತಿರ್ವೈಶ್ವಾನರಃ ಶೀತತಿ ಕ್ರೋಧೀ
ಶಾಮ್ಯತಿ ದುರ್ಜನಃ ಸುಜನತಿ ಕ್ಷಿಪ್ರಾನುಗಃ ಖಂಜತಿ .

ಗರ್ವೀ ಖರ್ವತಿ ಸರ್ವವಿಚ್ಚ ಜಡತಿ ತ್ವನ್ಮಂತ್ರಿಣಾ ಯಂತ್ರಿತಃ
ಶ್ರೀರ್ನಿತ್ಯೇ ಬಗಲಾಮುಖಿ ಪ್ರತಿದಿನಂ ಕಲ್ಯಾಣಿ ತುಭ್ಯಂ ನಮಃ .. 4..
ಮಂತ್ರಸ್ತಾವದಲಂ ವಿಪಕ್ಷದಲನೇ ಸ್ತೋತ್ರಂ ಪವಿತ್ರಂ ಚ ತೇ
ಯಂತ್ರಂ ವಾದಿನಿಯಂತ್ರಣಂ ತ್ರಿಜಗತಾಂ ಜೈತ್ರಂ ಚ ಚಿತ್ರಂ ಚ ತೇ .

ಮಾತಃ ಶ್ರೀಬಗಲೇತಿ ನಾಮ ಲಲಿತಂಯಸ್ಯಾಸ್ತಿ ಜಂತೋರ್ಮುಖೇ
ತ್ವನ್ನಾಮಗ್ರಹಣೇನ ಸಂಸದಿ ಮುಖೇ ಸ್ತಂಭೋ ಭವೇದ್ವಾದಿನಾಂ .. 5..

ದುಷ್ಟಸ್ತಂಭನಮುಗ್ರವಿಘ್ನಶಮನಂ ದಾರಿದ್ರ್ಯವಿದ್ರಾವಣಂ
ಭೂಭೃತ್ಸಂದಮನಂ ಚಲನ್ಮೃಗದೃಶಾಂ ಚೇತಃಸಮಾಕರ್ಷಣಂ .

ಸೌಭಾಗ್ಯೈಕನಿಕೇತನಂ ಸಮದೃಶಃ ಕಾರುಣ್ಯಪೂರ್ಣೇಕ್ಷಣಂ
ಮೃತ್ಯೋರ್ಮಾರಣಮಾವಿರಸ್ತು ಪುರತೋ ಮಾತಸ್ತ್ವದೀಯಂ ವಪುಃ .. 6..
ಮಾತರ್ಭಂಜಯಮದ್ವಿಪಕ್ಷವದನಂ ಜಿಹ್ವಾಂ ಚ ಸಂಕೀಲಯ

ಬ್ರಾಹ್ಮೀಂ ಮುದ್ರಯ ದೈತ್ಯದೇವಧಿಷಣಾಮುಗ್ರಾಂ ಗತಿಂ ಸ್ತಂಭಯ .

ಶತ್ರೂಂಶ್ಚೂರ್ಣಯ ದೇವಿ ತೀಕ್ಷ್ಣಗದಯಾ ಗೌರಾಂಗಿ ಪೀತಾಂಬರೇ
ವಿಘ್ನೌಘಂ ಬಗಲೇ ಹರ ಪ್ರಣಮತಾಂ ಕಾರುಣ್ಯಪೂರ್ಣೇಕ್ಷಣೇ .. 7..

ಮಾತರ್ಭೈರವಿ ಭದ್ರಕಾಲಿ ವಿಜಯೇ ವಾರಾಹಿ ವಿಶ್ವಾಶ್ರಯೇ
ಶ್ರೀವಿದ್ಯೇ ಸಮಯೇ ಮಹೇಶಿ ಬಗಲೇ ಕಾಮೇಶಿ ವಾಮೇ ರಮೇ .

ಮಾತಂಗಿ ತ್ರಿಪುರೇ ಪರಾತ್ಪರತರೇ ಸ್ವರ್ಗಾಪವರ್ಗಪ್ರದೇ
ದಾಸೋಽಹಂ ಶರಣಾಗತಃ ಕರುಣಯಾ ವಿಶ್ವೇಶ್ವರಿ ತ್ರಾಹಿ ಮಾಂ .. 8..

ಸಂರಂಭೇ ಚೌರಸಂಘೇ ಪ್ರಹರಣಸಮಯೇ ಬಂಧನೇ ವ್ಯಾಧಿಮಧ್ಯೇ
ವಿದ್ಯಾವಾದೇ ವಿವಾದೇ ಪ್ರಕುಪಿತನೃಪತೌ ದಿವ್ಯಕಾಲೇ ನಿಶಾಯಾಂ .

ವಶ್ಯೇ ವಾ ಸ್ತಂಭನೇ ವಾ ರಿಪುವಧಸಮಯೇ ನಿರ್ಜನೇ ವಾ ವನೇ ವಾ
ಗಚ್ಛಂಸ್ತಿಷ್ಠಂಸ್ತ್ರಿಕಾಲಂ ಯದಿ ಪಠತಿ ಶಿವಂ ಪ್ರಾಪ್ನುಯಾದಾಶು ಧೀರಃ .. 9..
ತ್ವಂ ವಿದ್ಯಾ ಪರಮಾ ತ್ರಿಲೋಕಜನನೀ ವಿಘ್ನೌಘಸಂಛೇದಿನೀ
ಯೋಷಿತ್ಕರ್ಷಣಕಾರಿಣೀ ಜನಮನಃಸಮ್ಮೋಹಸಂದಾಯಿನೀ .

ಸ್ತಂಭೋತ್ಸಾರಣಕಾರಿಣೀ ಪಶುಮನಃಸಮ್ಮೋಹಸಂದಾಯಿನೀ
ಜಿಹ್ವಾಕೀಲನಭೈರವೀ ವಿಜಯತೇ ಬ್ರಹ್ಮಾದಿಮಂತ್ರೋ ಯಥಾ .. 10..

ವಿದ್ಯಾ ಲಕ್ಷ್ಮೀರ್ನಿತ್ಯಸೌಭಾಗ್ಯಮಾಯುಃ ಪುತ್ರೈಃ ಪೌತ್ರೈಃ ಸರ್ವಸಾಮ್ರಾಜ್ಯಸಿದ್ಧಿಃ .
ಮಾನೋ ಭೋಗೋ ವಶ್ಯಮಾರೋಗ್ಯಸೌಖ್ಯಂ ಪ್ರಾಪ್ತಂ ತತ್ತದ್ಭೂತಲೇಽಸ್ಮಿನ್ನರೇಣ
.. 11..

ತ್ವತ್ಕೃತೇ ಜಪಸನ್ನಾಹಂ ಗದಿತಂ ಪರಮೇಶ್ವರಿ .

ದುಷ್ಟಾನಾಂ ನಿಗ್ರಹಾರ್ಥಾಯ ತದ್ಗೃಹಾಣ ನಮೋಽಸ್ತು ತೇ .. 12..

ಪೀತಾಂಬರಾಂ ಚ ದ್ವಿಭುಜಾಂ ತ್ರಿನೇತ್ರಾಂ ಗಾತ್ರಕೋಮಲಾಂ .

ಶಿಲಾಮುದ್ಗರಹಸ್ತಾಂ ಚ ಸ್ಮರೇ ತಾಂ ಬಗಲಾಮುಖೀಂ .. 13..

ಬ್ರಹ್ಮಾಸ್ತ್ರಮಿತಿ ವಿಖ್ಯಾತಂ ತ್ರಿಷು ಲೋಕೇಷು ವಿಶ್ರುತಂ .

ಗುರುಭಕ್ತಾಯ ದಾತವ್ಯಂ ನ ದೇಯಂಯಸ್ಯ ಕಸ್ಯಚಿತ್ .. 14..

ನಿತ್ಯಂ ಸ್ತೋತ್ರಮಿದಂ ಪವಿತ್ರಮಿಹಯೋ ದೇವ್ಯಾಃ ಪಠತ್ಯಾದರಾದ್ಧೃತ್ವಾ
ಯಂತ್ರಮಿದಂ ತಥೈವ ಸಮರೇ ಬಾಹೌ ಕರೇ ವಾ ಗಲೇ .

ರಾಜಾನೋಽಪ್ಯರಯೋಮದಾಂಧಕರಿಣಃ ಸರ್ಪಾ ಮೃಗೇಂದ್ರಾದಿಕಾಸ್ತೇ
ವೈ ಯಾಂತಿ ವಿಮೋಹಿತಾ ರಿಪುಗಣಾ ಲಕ್ಷ್ಮೀಃ ಸ್ಥಿರಾ ಸಿದ್ಧಯಃ .. 15..

